
1. Introdución  
A contaminación por microplásticos converteuse nunha ameaza crecente para a biosfera. Estes 
pequenos fragmentos de plástico, atópanse en multitude de produtos e chegan ao medio 
ambiente a través de diversas fontes, desde a degradación de plásticos maiores ata a liberación 
de fibras sintéticas e microesferas de uso industrial. A súa persistencia no medio e a súa 
capacidade para incorporarse á cadea trófica fan necesario estudar o seu impacto e concienciar 
sobre a importancia de reducir o seu uso e promover alternativas máis sostibles. 
O proxecto “Microplásticos ao descuberto” consistiu na análise dos microplásticos presenten en 
distintas mostras de auga da contorna do instituto. A maiores evaluáronse algunhas das 
alternativas que ofrece o mercado para a súa eliminación. Levouse a cabo durante os meses de 
novembro de 2024 a abril do 2025 e participou un grupo de catro alumnos de 1º Bacharelato de 
ciencias. Os obxectivos foron os seguintes: 

•Medir e cuantificar e comparar os microplásticos presentes na auga da nosa contorna urbana. 
•Analizar a eficacia dalgúns métodos de eliminación de microplásticos. 
•Tomar conciencia do impacto da contaminación nas nosas vidas e na nosa saúde. 
•Estimular a curiosidade e a motivación do alumnado. 
•Fomentar a cooperación e o traballo en grupo. 

2. Fundamentación teórica 
A implementación de proxectos de investigación no ámbito educativo, como o presente estudo 
sobre microplásticos, atópase avalada por numerosas investigacións que salientan os seus 
múltiples beneficios. Segundo Trna e Trnova (2019) destacan que o ensino baseado en 
investigación promove aprendizaxes máis significativas, xa que conecta a teoría coa práctica a 
partir de problemas reais. Osborne e Dillon (2008) sinalan que o contexto local aumenta a 
pertinencia das actividades e facilita a transferencia de coñecementos. De acordo con Abernathy 
e Vineyard (2001), a participación en feiras de ciencia reforza a autoestima e a comunicación 
científica e fomenta a vocación investigadora. Finalmente, Otto & Pensini (2017) demostraron 
que o coñecemento baseado na natureza e a participación en actividades pro-ambientais son 
factores determinantes para predicir condutas sostibles. 

3. Actividades a desenvolver 
3.1. Revisión bibliográfica: 
Investigación sobre a orixe e o impacto dos microplásticos no medio, así como sobre as 
metodoloxías de detección destas partículas na auga. Procura dun protocolo que estandarizara 
os procedementos e que se axustara a un laboratorio dun instituto de secundaria. Estudo das 
diferentes alternativas comerciais para a eliminación e/ou minimización destas micropartículas 
na auga. 

3.2. Recollida de mostras: 
Selección dos puntos de mostraxe na contorna próxima. A toma de mostras realizouse mediante 
mostraxe puntual ou grab sampling. Para tratar de evitar a contaminación cruzada, realizouse a 
recollida das mostras de auga en envases estériles e minimizáronse os materiais plásticos en 
calquera dos elementos que se utilizaron para a mostraxe. 

3.3. Observación e determinación de microplásticos: 
A separación dos microplásticos no laboratorio realizouse mediante filtración. Como paso previo 
á detección levouse a cabo unha oxidación húmida con peróxido de hidroxeno e tinción con Sudán 
III. As metodoloxías empregadas para a cuantificación de polímeros foron a espectrofotometría e 
a contaxe baixo microscopio óptico. 

3.4. Avaliación de solucións comerciais: 
Selección de diferentes filtros e sistemas de purificación de auga dispoñibles no mercado: 
microfiltración, carbón activo, filtro cerámico e destilación. Realizamos probas experimentais 
para medir a redución de microplásticos e comparamos a eficacia dos distintos sistemas de 
eliminación. 

3.5. Análise de resultados, conclusións e comunicación: 
A través do microscopio detectamos a presenza de partículas compatibles con microplásticos nas 
mostras de agua embotellada, de pozo e de fonte non potable. En espectrofotometría os 
resultados non foron os esperados. 
Os estudantes que levaron a cabo o proxecto participaron na feria científica do CINVIGO na 
modalidade “Teen researchers”. Gañaron o concurso e recibiron como premio unha bolsa de 
apoio para estudos universitarios. 

4. Conclusións 
O proxecto "Microplásticos ao descuberto" supuxo unha inmersión práctica e significativa no eido 
da investigación científica para o alumnado participante. É salientable que algúns dos estudantes 
xa tiveran unha experiencia previa nun proxecto similar durante o curso anterior. Esta 
continuidade reflicte o impacto motivador que teñen as actividades de indagación e a súa 
capacidade para xerar un interese sostido pola ciencia.  
O proxecto acadou globalmente os obxectivos marcados, permitindo cuantificar os microplásticos 
presentes na auga da contorna con técnicas accesibles. A comparación entre diferentes fontes 
evidenciou a extensión do problema. A análise de filtros comerciais achegou unha visión práctica 
sobre as solucións dispoñibles, malia ás dificultades experimentais. Finalmente, o traballo en 
equipo e o recoñecemento obtido na feira CINVIGO estimularon a súa motivación e proxección 
académica. 

